
Uunga siunnersuut: Uumasut nappaataannik inunnut tunillaassorsinnaasunik 

taakkulu akuinik siaruaassinnaasunik akiuiniarneq pillugu Inatsisartut inatsisaata 

allanngortinneqarneranik Inatsisartut inatsisaat nr. xx u xx 2016- imeersoq 

(Uumasoqatigiinnik avataaniit eqqussineqeqqussinerup malittarisassaqartitaanera). 

 

(Aalisarnermut, Piniarnermut, Nunalerinermullu Naalakkersuisoq) 

 

Siunnersuut inatsimmik atuutereersumik erseqqissaataasoq tunngaviatigut Inuit Ataqatigiinnit 

taperserparput. 

 

Maluginianngitsoorsinnaanngilarpulli inatsisimmi, inatsisinullu erseqissaatitut nalunaarutini 

taamaallaat uumasut nujuitsut inunnut tuniluusinnaasunik nappaatillit kisimik pineqartarmata. 

Tassa inatsisissatut siunnersuut, inatsillu maannamut atuutereersoq nunatsinni pissusiviusunut 

annerusumik naleqqussarneqarsimanngillat. 

 

Uumasut nujuitsut inunnut tunillaasinnaasut malittarisassaqartitaanerat immini ajunngilaq. 

Kisianni nunatsinni uumasunik nerisaqarluartuuvugut, ilaatigullu uumasuuteqartarluta. 

Qanittormi tikillugu assersuutigalugu naajarluaqqanik qimmeqartarneq 

takornartaanngilluinnarpoq, qularnanngitsumillu ileqqutoqaq nuannersoq suli ilaatigut 

ingerlanneqarluni. Aamma Avanersuarmi appaliarsuit kalloorlugit piniarneqartarput.  

 

Ukiunilu kingullerni uumasut nappaataat inunnut tunillaasinnaasut, soorlu timmissat 

nualluutaat nunatsinnut annguttalersimanerat paasineqareerpoq. Assersuutigalugu ukiualuit 

matuma siorna appat Kujataani sanigorlutik toqorarsimasut timmissat nualluutaannik 

napparsimasimapput. Silalu kiatsikkiartuinnartillugu naatsorsuutigisariaqarparput uumasut 

inunnut tunillaasinnaasunik nappaatillit amerliartuinnartut nunatsinnut takkuttarumaartut.  

 

Siuliani taaneqartutut uumasut nujuartat uumatillugit toqorlaajutillugilluunniit 

angerlaanneqartartillugit inuit tunillanneqarsinnaanerisa saniatigut soorlu timmissat nujuitsut, 

kukkukuut, papikuujuit allallu, timmissanit nujuartanit tunillanneqartarsinnaapput. 

Taamaammat uumasut nujuitsut uumasunit nujuartanit tunillanneqartarnissaannut, taamalu 

inunnut tunillaasinnaanngornissaannut illersorneqarnissaat malittarisassiorneqartariaqarpoq.  

 

Taamaammat inatsisissatut siunnersuutip matuma ilaatigut aalajangersakkanik siuliani 

taagorneqartunik ilaartorneqarnissaa siunertaralugu ataatsimiititaliami 

suliassanngortinneqarnissaa Inuit Ataqatigiinnit siunnersuutigissavarput.  

 

 
 


